МОНГОЛ УЛСЫН ИХ ХУРЛЫН 2021 ОНЫ НАМРЫН ЭЭЛЖИТ ЧУУЛГАНЫ   БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 
11 ДҮГЭЭР САРЫН 16-НЫ ӨДӨР /МЯГМАР ГАРАГ/-ИЙН ХУРАЛДААНЫ 
ТЭМДЭГЛЭЛИЙН ТОВЬЁГ

	№
	Баримтын агуулга
	Хуудас

	1.
	Хуралдааны товч тэмдэглэл:  
	1-3

	2
	Хуралдааны дэлгэрэнгүй тэмдэглэл
	4-14

	
	1.“Ажлын хэсэг байгуулах тухай” Байнгын хорооны тогтоолын төсөл /Хүнсний тухай хуулийн хэрэгжилтийн буюу стратегийн хүнсний нөөц бүрдүүлэх, улаан буудайн ургацын байдал, төмс, хүнсний ногооны үйлдвэрлэл, үрийн хангамж, шинэчлэлийн талаар хяналт шалгалт хийж, санал, дүгнэлт гаргах үүрэг бүхий/,

2.“Ажлын хэсэг байгуулах тухай” Байнгын хорооны тогтоолын төсөл /Мал, амьтны эрүүл мэндийн тухай хуулийн хэрэгжилтийн талаар хяналт шалгалтын хийж, санал, дүгнэлт гаргах үүрэг бүхий/

3.“Ажлын хэсэг байгуулах тухай” Байнгын хорооны тогтоолын төсөл /Тусгай хамгаалалттай нутгийн тухай хуулийн хэрэгжилтийн талаар хяналт шалгалтын хийж, санал, дүгнэлт гаргах үүрэг бүхий/ 
	4-6

6-11

12-14 


Монгол Улсын Их Хурлын 2021 оны намрын ээлжит чуулганы 

Байгаль орчин, хүнс, хөдөө аж ахуйн байнгын хорооны 

11 дүгээр сарын 16-ны өдөр /Мягмар гараг/-ийн хуралдааны 

товч тэмдэглэл

Байгаль орчин, хүнс, хөдөө аж ахуйн байнгын хорооны дарга Х.Болорчулуун ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр 14 цаг 50 минутад Төрийн ордны “Их засаг” танхимд эхлэв.

Чөлөөтэй: Ц.Анандбазар, Н.Наранбаатар, Ц.Цэрэнпунцаг, Т.Энхтүвшин;

Эмнэлгийн чөлөөтэй: Д.Өнөрболор.

Нэг.“Ажлын хэсэг байгуулах тухай” Байнгын хорооны тогтоолын төсөл /Хүнсний тухай хуулийн хэрэгжилтийн буюу стратегийн хүнсний нөөц бүрдүүлэх, улаан буудайн ургацын байдал, төмс, хүнсний ногооны үйлдвэрлэл, үрийн хангамж, шинэчлэлийн талаар хяналт шалгалт хийж, санал, дүгнэлт гаргах үүрэг бүхий/ 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, Хяналт шалгалт, үнэлгээний газрын Хяналт шалгалтын хэлтсийн зөвлөх С.Эрдэнэчимэг, референт Ц.Рэнцэнтогтох, Х.Хэрлэн нар байлцав.
Тогтоолын төсөлтэй холбогдуулан Улсын Их Хурлын гишүүн Ц.Туваан, Т.Аубакир, Ж.Батжаргал нар үг хэлэв.
Х.Болорчулуун: Хүнсний тухай хуулийн хэрэгжилтийн буюу стратегийн хүнсний нөөц бүрдүүлэх, улаан буудайн ургацын байдал, төмс, хүнсний ногооны үйлдвэрлэл, үрийн хангамж, шинэчлэлийн талаар хяналт шалгалтын ажлын хэсгийн ахлагчаар Улсын Их Хурлын гишүүн Ц.Туваан, гишүүдэд Улсын Их Хурлын гишүүн Т.Аубакир, Ж.Батжаргал, Н.Ганибал, Г.Дамдинням, Г.Мөнхцэцэг нарын бүрэлдэхүүнтэй “Ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя.
Зөвшөөрсөн:
      
 7

Татгалзсан:

      
 5

Бүгд:

         
          12

58.3 хувийн саналаар Байнгын хорооны тогтоол батлагдлаа.

Уг асуудлыг 15 цаг 00 минутад хэлэлцэж дуусав.

Хоёр.“Ажлын хэсэг байгуулах тухай” Байнгын хорооны тогтоолын төсөл /Мал, амьтны эрүүл мэндийн тухай хуулийн хэрэгжилтийн талаар хяналт шалгалт хийж, санал, дүгнэлт гаргах үүрэг бүхий/

 Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, Хяналт шалгалт, үнэлгээний газрын Хяналт шалгалтын хэлтсийн зөвлөх С.Эрдэнэчимэг, референт Ц.Рэнцэнтогтох, Х.Хэрлэн нар байлцав.
Тогтоолын төсөлтэй холбогдуулан Улсын Их Хурлын гишүүн Ц.Туваан, Б.Саранчимэг, Н.Ганибал, Ж.Бат-Эрдэнэ, Г.Дамдинням нар үг хэлэв.

Х.Болорчулуун: Мал, амьтны эрүүл мэндийн тухай хуулийн хэрэгжилтийн талаарх хяналт шалгалтын ажлын хэсгийн ахлагчаар Улсын Их Хурлын гишүүн Ж.Бат-Эрдэнэ, гишүүдэд Улсын Их Хурлын гишүүн Г.Тэмүүлэн, Н.Ганибал, Г.Ганболд, Г.Мөнхцэцэг нарын бүрэлдэхүүнтэй “Ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя. 
Зөвшөөрсөн:         

13

Татгалзсан:


  1

Бүгд:

          

14

92.9 хувийн саналаар Байнгын хорооны тогтоол батлагдлаа.

Уг асуудлыг 15 цаг 21 минутад хэлэлцэж дуусав.
Гурав.“Ажлын хэсэг байгуулах” тухай Байнгын хорооны тогтоолын төсөл /Тусгай хамгаалалттай газар нутгийн тухай хуулийн хэрэгжилтийн талаар хяналт шалгалт хийж, санал, дүгнэлт гаргах үүрэг бүхий/ 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, Хяналт шалгалт, үнэлгээний газрын Хяналт шалгалтын хэлтсийн зөвлөх С.Эрдэнэчимэг, референт Ц.Рэнцэнтогтох, Х.Хэрлэн нар байлцав.

Тогтоолын төсөлтэй холбогдуулан Улсын Их Хурлын гишүүн Г.Мөнхцэцэг, Б.Бейсен, Г.Ганболд нар үг хэлэв.
Х.Болорчулуун: Тусгай хамгаалалттай газар нутгийн тухай хуулийн хэрэгжилтийн талаар хяналт шалгалтын ажлын хэсгийн ахлагчаар Улсын Их Хурлын гишүүн Ж.Батжаргал, гишүүдэд Улсын Их Хурлын гишүүн Т.Аубакир, Б.Саранчимэг, Б.Бейсен, Г.Дамдинням, Г.Мөнхцэцэг нарын бүрэлдэхүүнтэй “Ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя. 
Зөвшөөрсөн:

10
Татгалзсан:

 
  3
Бүгд: 



13
76.9 хувийн саналаар тогтоол батлагдлаа.

Байнгын хорооны хуралдаанаар 3 асуудал хэлэлцэв.


Хуралдаан 42 минут үргэлжилж, 19 гишүүнээс 14 гишүүн хүрэлцэн ирж, 73.7 хувийн ирцтэйгээр 15 цаг 32 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН

ХОРООНЫ ДАРГА





Х.БОЛОРЧУЛУУН


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨХ АЛБАНЫ ШИНЖЭЭЧ



Б.БАТГЭРЭЛ
МОНГОЛ УЛСЫН ИХ ХУРЛЫН 2021 ОНЫ НАМРЫН ЭЭЛЖИТ      ЧУУЛГАНЫ  БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 11 ДҮГЭЭР САРЫН 16-НЫ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Х.Болорчулуун: Эрхэм гишүүдэд энэ өдрийн амгаланг айлтгая.
Өнөөдрийн хуралдаан дэлхийн эрүүл мэндийн байгууллага, Засгийн газар, Улсын онцгой комиссоос гаргасан КОВИД-19-тэй холбоотой гаргасан заавар, зөвлөмжийг баримтлан энэ хүрээнд танхимаар Байгаль орчин, хүнс, хөдөө аж ахуйн хөдөө аж ахуйн байнгын хорооны хуралдаан явагдаж байна.
Байнгын хорооны гишүүдийн ирц 52.6 хувьтай болсон тул хуралдаан нээснийг мэдэгдье.
Байнгын хорооны хуралдаанаар хэлэлцэх асуудлыг танилцуулъя. Энэ удаагийн хурлаар бол зөвхөн ажлын хэсгүүд байгуулагдах тухай хуульд хэлэлцэнэ. Их Хурлаас баталсан хууль тогтоомж, тэр дотроо Байгаль орчин, хүнс, хөдөө аж ахуйн байнгын хороонд хамаарах хоёр салбарын яамтай холбоотой гаргасан хууль тогтоомжийн хүрээнд хэрэгжилтэд хяналт тавих ажлын хэсгүүд байгуулагдана.
Хэлэлцэх асуудал.
1.Ажлын хэсэг байгуулах тухай, Хүнсний тухай хуулийн хэрэгжилтийн буюу стратегийн хүнс болох улаан буудайн ургацын байдал, нөөц бүрдүүлэлт, төмс хүнсний ногооны үйлдвэр, үйлдвэрлэл, хангалтын байдал, үр шинэчлэлт, хангамжийн талаар хяналт шалгалтын ажлын хэсэг байгуулагдана.
2.Ажлын хэсэг байгуулах тухай, мал амьтны эрүүл мэндийн тухай хуулийн хэрэг, эргэлтийн талаарх хяналтын ажлын хэсэг
3.Тусгай хамгаалалтай газар нутгийн тухай хуулийн хэрэгжилтийн талаарх хяналтын ажлын хэсэг байгуулагдана.
Ийм гурван ажлын хэсэг өнөөдөр байгуулагдана.
Хэлэлцэх асуудлын талаар өөр санал бодолтой санал хэлэх гишүүн байна уу? Саналтай гишүүн байхгүй бол хэлэлцэх асуудалд оръё.
Нэгдүгээр асуудал
Нэг.Хүнсний тухай хуулийн хэрэгжилтийн буюу стратегийн хүнс болох улаан буудайн ургацын байдал, нөөц бүрдүүлэлт, төмс хүнсний ногооны үйлдвэр, хангалтын байдал, үр шинэчлэлт хангамжийн талаар хяналт шалгалтын ажлын хэсэг байгуулах тухай Байнгын хорооны тогтоолын төсөл
Хүнсний тухай хуулийн хэрэгжилтийн буюу стратегийн хүнс болох улаан буудайн ургацын байдал, нөөц бүрдүүлэлт, төмс хүнсний ногооны үйлдвэр, хангалтын байдал, үр шинэчлэлт хангамжийн талаар хяналт шалгалтын ажлын хэсэг байгуулах тухай Байнгын хорооны тогтоолын төслийг та бүхэнд тараасан байгаа.
Ажлын хэсэг байгуулах тухай болон Байнгын хорооны тогтоолын төсөлтэй холбогдуулж саналтай гишүүн байна уу?
Туваан гишүүнээр саналтай гишүүний нэр авлаа. Туваан гишүүнд микрофон өгье.
Ц.Туваан: Бүгдэд энэ өдрийн мэндийг хүргэе. Өнгөрсөн Байнгын хороон дээр бас санал гаргасан. Ямар санал вэ гэхээр Хүнсний тухай хуулийн хэрэгжилт тэр дундаа стратегийн хүнсэнд ордог энэ улаан буудайн борлуулалтын асуудал мөн тодорхой гишүүдээс төмс, хүнсний ногоотой холбоотой, үйлдвэрлэлтэй холбоотой үр шинжлэлтэй холбоотой ийм асуудлууд  санал тавьсан. Батжаргал гишүүн хүнсний ногоотой холбоотой, миний бие үр тариатай холбоотой асуудал тавьсан. Энэ асуудлыг ингээд маш шуурхай Байнгын хорооноос маань болон Байнгын хорооны даргын зүгээс шуурхай шийдвэр гаргаад ажлын хэсэг байгуулахаар ингээд орж ирж байгаад бол маш  талархалтай хандаж байна.
Энэ бол хойшлуулшгүй  чухал ажил арга хэмжээ байгаа. Тэгэхээр энэ асуудал дээр ажлын хэсэг байгуулж байгаа юун дотор энэ заалтуудыг нь харлаа. Ажлын хэсгийн үйл ажиллагаанд шаардлагатай тохиолдолд холбогдох яам, агентлагийн албан тушаал, мэргэжлийн хүмүүсийг тухай бүр татан оролцуулах гээд. Тэгэхээр энэ дээр ер нь бол ийм хоёр дахь заалт байна. Дээрээс нь тэр доор удирдамжийг батлах гээд энэ хэсэг дотроо орох уу?
Санал нь юу вэ гэхээр, өнгөрсөн хугацаанд Нийгмийн бодлогын байнгын хороон дээр Эрүүл мэндийн тухай хууль, Эрүүл мэндийн даатгалын тухай хуулиудтай холбоотой хяналт шалгалтын ажлын хэсэг байгуулаад ажилласан. Үнэхээр бас Их Хурлын бүтцийн байгууллага, гишүүд Байнгын хорооноос ийм тодорхой ажлын хэсэг байгуулаад маш шуурхай ажиллаж чадвал үр дүн бол маш том гардаг юм байна. Тэгэхээр манай ажлын хэсэг бас энэ удирдамж дотроо оруулах уу, эсхүл  тодорхой 2 дугаар заалт энэ тэрд орох уу? Энэ дээр нөгөө мэргэжлийн  салбарын яам, агентлаг, дээрээс нь тухайн салбарын хувийн хэвшлийнхэн, тэр дундаа гурилын үйлдвэр, тариаланчид, мэргэжлийн холбоодтой нь оруулахыг нь 2 дотроо нэмээд заах уу? Эсхүл удирдамждаа оруулах уу? Тэгэхээр нэлээн тийм өргөн хүрээтэй авч үзсэн нь зөв байх.
Дараагийн нэг асуудал нь манай Байнгын хороо чинь нөгөө хөдөө аж ахуй асуудал эрхэлдэг. Тэгэхээр Монгол орон бол нэлээн  уудам газар нутагтай. Хөдөө аж ахуйн салбарын компаниуд маань үйл ажиллагаа явуулж байгаа бүтцүүд маань нэлээн таруу байрлалтай байгаа учраас ажлын хэсэг тодорхой зардал гаргаад Байнгын хорооны даргын зүгээс бас боломж байдаг байх. Тодорхой зардал гаргаад ажлын хэсгийн гишүүд нь орон нутаг, мөн  салбарын яам, агентлаг, холбоо, гурилын үйлдвэрүүд дээр ингээд явж ажиллах ийм боломж байгаа юу? Тэрийг энэ тогтоол дотроо яаж тусгаж оруулах вэ? Энийг анхааралдаа аваад оруулж өгнө үү гэсэн ийм саналтай байна.
Х.Болорчулуун: Энэ хүнсний тухай хуулийн хэрэгжилт, ялангуяа улаан буудай, ургацын байдал, төмс, хүнсний ногооны байдлын талаар  манай гишүүд тэр дундаа Туваан гишүүн өөрөө санал гаргаж, өөрөө ч бас мэргэжлийн хүний хувьд бол  ажилласан. Хэрвээ энэ ажлын хэсэг гаргаад ажиллавал хөдөө орон нутагт ажиллах тодорхой хэмжээний зардлыг байнгын хорооноос гаргана гэдгийг хэлье. Хоёрт удирдамж бол яах вэ, Байнгын хорооны даргын хувьд чиглэл өгч байгаа. Ингээд хамтруулаад энэ удирдамжийн хүрээнд ажиллаад явна гэдгийг бас хэлэх байна.
Хүнсний тухай хуулийн хэрэгжилтийн буюу стратегийн хүс болох улаан буудайн ургацын байдал, нөөц бүрдүүлэлт, төмс, хүнсний ногооны үйлдвэрлэл, хангалтын байдал, үр шинэчлэлт, хангамжийн талаар хяналт шалгалтын ажлын хэсгийн ахлагчийг одоо сонгоё.
Ажлын хэсгийн ахлагчаар ажиллах саналтай гишүүд байна уу? Аубакир гишүүнд микрофон олгоё.
Т.Аубакир: Баярлалаа. Энэ яг цаг үеэ олсон чухал ийм ажлын хэсэг байгуулагдаж байгаа л даа. Хүнсний хангамжийг бол зөвхөн бас улаан буудайгаар хязгаарлаж болохгүй. Төмс, хүнсний ногоо бас орох ёстой, энэ бүгд орсон байна. Энэ ажлын хэсгийн ахлагчаар Батжаргал гишүүнийг санал болгомоор санагдаад байх юм. Яагаад гэвэл хөдөө аж ахуй ихтэй аймгаас сонгогдсон гишүүн болохоор. Туваан гишүүн  бас байж болох юм. Миний хувьд бол Батжаргал гишүүн олон жил энэ салбарт ажилласан учраас Батжаргал гишүүн санал болгож байна. Өөрөө хүсвэл гэх юм уу даа.
Х.Болорчулуун: Туваан гишүүнд микрофон олгоё.
Ц.Туваан: Байнгын хороон дарга хэлсэн учраас ажлын хэсгийн ахлагчид өрсөлдөх саналтай байна.
Х.Болорчулуун: Нэг гишүүн санал гаргаад өрсөлдөгч байхгүй бол ямар ч өрсөлдөөнгүйгээр батална. Хоёр гишүүн бол санал хураалт явагдана. Бас өөрөө санал гаргаагүй ч гэсэн Аубакир гишүүн Батжаргал гишүүний ажлын хэсгийг ахлахгүй юу гэсэн саналыг гаргаж байна. Батжаргал гишүүн үгээ хэлнэ үү?
Ж.Батжаргал: Гурван ажлын хэсэг байгуулагдах гэж байгаа юм байна.  Мэдээж манай Байнгын хорооны эрхлэх асуудлын хүрээний гурван гол асуудал бол байна л даа, яалт ч байхгүй. Өрсөлдөж бариад юу хийх вэ. Тийм учраас би больчихъё. Ажлын хэсэгт нь орчихъё. Дараагийн хэлэлцэх асуудал дээр нь ярья.
Х.Болорчулуун: Хүнсний тухай хуулийн хэрэгжилтийн буюу стратегийн хүс болох улаан буудайн ургацын байдал, нөөц бүрдүүлэлт, төмс, хүнсний ногооны үйлдвэрлэл, хангалтын байдал, үр шинэчлэлт, хангамжийн талаар хяналт шалгалтын ажлын хэсгийн ахлагчийг Туваан гишүүнийг дэмжье гэсэн томьёоллоор санал хураалт явуулъя. Байнгын хорооны тогтоолыг дэмжье.
Санал хураалт. Ажлын гишүүн ажлын хэсгийн ахлагчаар Туваан гишүүнийг 58.3 дэмжлээ.
Хоёр.Мал, амьтны эрүүл мэндийн тухай хуулийн хэрэгжилтийн талаарх хяналт шалгалтын ажлын хэсэг байгуулах тухай Байнгын хорооны тогтоолын төсөл
Мал, амьтны эрүүл мэндийн тухай хуулийн хэрэгжилтийн талаарх хяналт шалгалтын ажлын хэсэг байгуулах тухай Байнгын хорооны тогтоолын төслийг та бүхэнд тараасан байгаа. Ажлын хэсэг байгуулах тухай Байнгын хорооны тогтоолын төсөлтэй холбогдуулан саналтай гишүүн байна уу? Мөнхцэцэг гишүүн саналаа хэлье.
Г.Мөнхцэцэг: Миний хувьд Мал, амьтны эрүүл мэндийн тухай хэрэгжилтэд хяналт тавих, шалгалт хийх энэ ажлын хэсгийг ер нь  бол байгуулах цаг нь болсон. Бас түрүүчийн парламентад ч нэлээн ярьж байсан. Анх удаагаа бид нар чинь  Мал, амьтны эрүүл мэндийн тухай хуулийг баталсан. Мал эмнэлгийн тогтолцоо гээд олон ажлуудыг санаачлаад ингээд манай Байнгын хороо хийгээд энэ ажил бол бас гайгүй явж байгаа гэж ойлгож байгаа.  Энэ хуулийн хэрэгжилтэд хяналт тавих  ажлын хэсэгт орж ажиллая гэсэн санал байна.
Хоёрдугаарт, ажлын хэсгийн ахлагчаар нь төв орон нутгаас сонгогдсон гишүүдээсээ бас оруулах нь зүйтэй гэж бодоод. Ажлын хэсэг даргад Тэмүүлэн гишүүнийг, энэ хуулийн ажлын хэсэгт эхнээсээ ажиллаад ажлын хэсгийг ахлаад явж байсан. Тэгэхээр энэ ажлын хэсгийг ажиллаад явах юм болов уу гэсэн ийм бодол байгаа учраас ажлын хэсэг нь ахлах юм болов уу гэсэн ийм саналыг бас хэлж байгаа юм.
Х.Болорчулуун: Энд хэлэхэд бас манайх нэлээн олон ажлын хэсэг Усны ажлын хэсэг, Генетик нөөцийн ажлын хэсэг, Байгаль орчны багц хуулийн ажлын хэсэг гээд ажиллаж байгаа. Дээрээс нь дахиад гурван ажлын хэсэг гарна. Тэгэхээр аль болохоор хуучин ажлын хэсэг ахалсан хүмүүс давхардахгүй санал оруулбал их зүгээр. Бас ажлын давхардал, цаг хугацааны хувьд гарах.
Туваан гишүүнд саналаа хэлье.
Дахиад хэлье, манай Монгол Улсын хувьд бол энэ сүүлийн үед уул уурхайн салбар эдийн засагт тэргүүлэх байр суурь гэж орж ирээд байгаа. Энэнээс өмнө манай хөдөө аж ахуйн салбар бол Монгол Улсын  тэргүүлэх салбар байсан. Тэгэхдээ  одоо ч гэсэн энэ ач холбогдлоо алдаагүй. Ер нь эдийн засгийн хоёрдугаар байранд явж байгаа ийм том салбар. Тэгээд дотроо ерөнхийдөө мал аж ахуй, газар тариалан, хүнс, хөнгөн үйлдвэр гээд дөрвөн маш чухал бүрэлдэхүүн салбараас ингэж бүрддэг.
Манай Байнгын хороон дээр бас яг энэ  цаг үеийн  асуудлыг бас маш шуурхай оруулж ирж байгаад нь дахиад талархал илэрхийлье. Бодит нөхцөл байдал бол үнэхээр хүнд байгаа. Монгол Улсын хувьд бол энэ  өмнө байсан юм уу, үгүй юу би л лав санахгүй байна. Малын гоц халдварт өвчний жагсаалтад орсон байсан нэг өвчин, сүүлд нь сая дахиад нэмээд орчихлоо, үхрийн арьс товруутах өвчин гээд. Дөрвөн А зэрэглэлийн гоц халдварт өвчин зэрэг гарчхаад байгаа юм. Шүлхий хувьд бол бараг гараагүй аймаг бол хоёр, гуравхан аймаг үлдсэн. Энэ бол бүр бас маш аймшигтай тоо. Дээрээс нь богийн мялзан цэцэг өвчин, дээрээс нь урьд өмнө нь Монголд гарч байгаагүй үхрийн арьс товруутах өвчин гээд ийм дөрвөн өвчин зэрэг маш их далайцтай тархаад явчихсан байгаа. Энийг бол ерөөсөө маш яаралтай авч үзэхгүй бол энэ өвчнүүд нэгдүгээрт ямар асуудал тарьж байна гэхээр малын гаралтай түүхий эд, тэр дундаа махны экспорт бол ингээд бүр байхгүй болно гэсэн үг.
Хоёрдугаарт  Эрээн одоо өвлийн олимптой холбоотой ч юмуу, ингээд хаачихлаа. Хойшоо манай гарч байгаа ганц цэг Алтанбулагийн яг зам дээр  Дархан, Сэлэнгийн гол, яг төв зам дээр энэ шүлхийн голомт гарчихсан байгаа юм. Тэгэхээр энэ асуудлыг бас авч үзэхгүй бол Дэлхийн мал амьтны эрүүл мэндийн байгууллагаас гаргасан журам дээр хорио цээр тогтоох, улс хоорондын хорио цээр тогтоох асуудал хүртэл энэ дээр яригдах ийм нөхцөл байдал үүсчихээд байгаа юм. Бүр цаашлах юм бол одоо КОВИД-ын нөхцөл байдал гээд эдийн засаг мэдээж маш их хүнд байгаа. Тэгэхээр энэ гоц халдварт өвчин туссан малыг манай улсад хуулиараа устгалд оруулдаг. Тухайн орон нутагт нь  устгалд оруулж аюулгүйжүүлдэг. Эргээд энэ устгалд оруулсан малыг үнэлээд түүний үнийн дүнгийн 80-90 хувиар нь үнэлгээг нь буцааж малчдад төлдөг.
Энэ их хавтгайрсан бараг бүх аймагт шахуу тархчихсан байгаа малын өвчнөөс гарах, ялангуяа буцаад иргэдэд үзүүлэх нөхөн төлбөрийн асуудал гэвэл аймшигтай тоо гарна. Тэгэхээр  энэ дээр манай Байнгын хороо яг ороод, бүр яг  углуургаар нь яамдад, Засгийн газарт бас чиглэл, удирдамжаа өгөөд хамтарч ажиллаад төсөв, санхүү дээр нь ярихгүй бол одоо энэ бол бүр замаа алдлаа. Юун нөгөө хуучин вакцинтай вакцингүй, тэр бол бүр өнгөрлөө. Энэ асуудал дээр бас манай гишүүд идэвхтэй ороод шийдээд явах нь  цаг үеэ олсон асуудал гэж ингэж бодож байна. Баярлалаа.
Х.Болорчулуун: Туваан гишүүний хэлдэг үнэн. Үнэхээр арван хэдэн аймагт шүлхий гарчихсан, зүүн аймгуудад урьд өмнө байгаагүй тэр товруутах өвчин гарчихсан. Энэ ямар шалтгаанаас мал өвчин ихсэв гэдгийг бас  хуулийн хэрэгжилттэй холбогдуулан ер нь хяналт шалгалтын хэсэг Байнгын хороо гарч ажиллах ёстой. Тэгэхдээ мэдээж энэ чинь хөдөө орон нутагт явж байж, томилолтоор ажиллаж байж бас үр дүнтэй дүгнэлтийг гаргана, хяналт шалгалтын ажлын хэсэг. Тэгэхээр Байнгын хорооноос машин унаа, бусад зардлыг бол гаргана гэдгийг, бас мэргэжлийн байгууллага, Хөдөө аж ахуйн яамнаас хамтарсан мэргэжлийн хүмүүсийг ч гэсэн ажиллуулах болно гэдгийг хэлье. Саранчимэг гишүүн.
Б.Саранчимэг: Баярлалаа. Өнөөдөр бас их чухал хуулийн хэрэгжилтийн талаарх ажлын хэсгүүд гарч байна. Ер нь бол олон хуулиуд түрүүний парламентад батлагдсан. Тэрэн дээр ялангуяа Ус бохирдуулсны төлбөрийн тухай хууль батлагдаад, бас хэрэгжилт дээр зарим хангалтгүй юмнууд харагдаад, салбарын хүмүүст нь бас хэлж байгаа. Энэ дээр бол Ус бохирдуулсны төлбөрийн тухай хуулийн ажлын хэсгийг дараагийн хурал дээрээ  гаргаж ажиллах саналтай байна.
Нөгөөтэйгүүр, сая Тэмүүлэн гишүүн ч гэсэн өөрөө хэлж байх шиг байна. Бас ажлын хэсгүүд ахалж байгаа учраас тэр хууль дээрээ илүү анхаараад явъя гээд. Тийм учраас энэ Мал, амьтны эрүүл мэндийн тухай хуулийн хэрэгжилтийн хяналт шалгалт хийж санал дүгнэлт гаргах ажлын хэсгийн ахлагчаар би Ганболд гишүүний нэрийг дэвшүүлж байна. Орон нутагт бас олон жил ажилласан, Засаг даргаар ч гэсэн  маш сайн ажиллаж байсан ийм хүний хувьд яг энэ хуулийн хэрэгжилт дээр ахлаад ажиллахад илүү тохиромжтой юм болов уу гэж бодож байна. Тэгээд Ганболд гишүүний нэрийг дэвшүүлж байна.
Х.Болорчулуун: Ганибал гишүүн үгээ хэлье.
Н.Ганибал: Мал, амьтны эрүүл мэндийн тухай хуулийн хэрэгжилтийн талаар хяналт шалгалт хийх саналыг оруулсан юм, ажлын хэсэг байгуулаад ажиллая гэсэн. Би бас өөрийгөө дэвшүүлдэг юм уу гэж бодож байна л даа. Зүгээр, шалтгаанаа бас тодорхой хэлчихье. Энэ хууль анх санаачлаад, ажлын хэсэг байгуулаад ингээд явж байхад Хөдөө аж ахуйн яаманд энэ хуулийн ажлын хэсгийг яаман дээрээ бас ахлаад ажиллаж байсан. Тэгэхээр энэ  хэрэгжилт маань ямар шатанд яваад байна вэ гэдэг асуудлаар бас ажлын хэсэг ахлаад ажиллавал зүгээр юм уу гэсэн ийм саналтай байна. Тэгээд өөрийгөө дэвшүүлж байна.
Х.Болорчулуун: Ганибал гишүүн өөрийгөө дэвшүүлж байна. Ажлын хэсгийн ахлагчаар. Та чинь Хөдөө аж ахуйн мал аж ахуйн бодлогын хэрэгжилтийн газрын дарга байсан. Ганболд гишүүний нэрийг нь дэвшүүлсэн. Бас үүнтэй холбогдуулж саналаа хэлнэ үү?
Г.Ганболд: Ямар нэрийг нь таталтай байна шүү дээ. Хүн дуурайж байгаа юм шиг. Ер нь бол энэ чухал асуудал л даа. Орон нутагт ажиллаж байхад малын гоц халдварт өвчин бол үнэхээр  анхаарал татсан, тэр дундаа  малын вакцинжуулалтын асуудал, вакцины чанарын асуудал, энэ орж ирж байгаа вакцинуудыг  жишээлэх юм бол орон нутагт малын гоц халдварт өвчнийг вакцин  үйлдвэрлэгч нар, нийлүүлэгч нар зохиомлоор тарааж байгаа тухай асуудлууд зөндөө яригддаг юм л даа. Тийм учраас энэ дээр бол ер нь Монголын төр нэгдсэн байдлаар, энэ өвчнүүдээ хүртэл би ялгаж салгах ёстой болсон гэж бодож байгаа юм. Дэлхий нийтийн хэмжээнд  юу гэдэг юм, шүлхий өвчин, мялзан өвчин ч гэдэг юм уу ингээд олон өвчнүүд байна. Энэ бол дэлхий дээр гарч байгаа фермерийн аж ахуй дээр гарч байгаа өвчлөл манай яг бэлчээрийн аж ахуйд  гарч байгаа өвчлөл хоёр бол эрс өөр ялгаатай. Тийм учраас эдгээрийг  бид нар бас цаашдаа анхаарч энэ шүлхий өвчнийг баахан мал устгаад нөхөн төлбөр олгоод байдаг явдлыг ер нь цаашдаа болиулах ёстой.
Ер нь бол сүүлийн үед энэ шүлхий өвчнөөр өвчлөөд устгахыг бол больчихсон байгаа шүү дээ. Болиод  юу гэдэг юм, нядалгаа хийгээд тодорхой хэмжээнд зогсоосны дараа энэ өвчин байхгүй болно ч гэдэг юм уу. Тийм учраас энэ асуудлуудыг ер нь бас онцгой анхаарал хандуулах нь зүйтэй гэж ингэж үзэж байна. Тийм учраас би Саранчимэг гишүүнд баярлалаа.  Байнгын хорооны гишүүд дэмжих юм бол ажлын хэсгийг ахлаад ажиллая гэж бодож байна.
Х.Болорчулуун: Тэмүүллийн гишүүн санал хэлэх үү? Өөрийг чинь нэр дэвшүүлсэн.
Г.Тэмүүлэн: Тэгэхээр Мал, амьтны эрүүл мэндийн тухай хуулийн хэрэгжилтийг хянах, шалгах зайлшгүй шаардлагатай байгаа. Бид нар бас өмнөх хоёр хуралдаан дээр ярьсан. Нөхцөл байдал хүндхэн байгаа. Яг манай мал эмнэлгийн тогтолцоо, Мал эмнэлгийн ерөнхий газар, Хүнс, хөдөө аж ахуй, хөнгөн үйлдвэрийн яамны удирдлагын бодлогын алдаа гэх юм уу, яг ийм хүндхэн цаг үе бол бас өнөө цаг үед дээр таарч байна. Тэгэхээр энэ асуудлыг бид нар ойрын хугацаанд цэгцлэх, магадгүй ирэх жилүүдэд гарах хүндрэл бэрхшээлийг ч гэсэн бас даван туулахын тулд холбогдох арга хэмжээг шуурхай Засгийн газрын зүгээс, Их Хурлын зүгээс авах шаардлагатай байгаа. Тэгэхээр энэ ажлын хэсэг зайлшгүй гарах ёстой.
Хувь хүнийхээ үүднээс бол би нэрээ татаад, нэг хүнийг нэр дэвшүүлэх гэсэн юм. Энэ юу гэхээр 2017 оны 12 сард баталсан, 2018 оны 6 сард  хэрэгжиж эхэлсэн Мал, амьтны эрүүл мэндийн тухай хуулийг Улсын Их Хурал дээр боловсруулах ажлын хэсгийн даргаар ажиллаж байсан манай Ж.Бат-Эрдэнэ гишүүн байгаа. Ж.Бат-Эрдэнэ гишүүн анхнаасаа энэ хуулийг бас боловсруулсан хүн. Дээрээс нь энэ хуулийн хэрэгжилтийг шалгах, мал эмнэлгийн тогтолцоог  эргээд зөв болгох үүднээс энэ ажлын хэсгийг ахалж ажиллах нь зөв болов уу л гэсэн саналыг бас хувь хүнийхээ үүднээс оруулж байна. Сая хоцорч орж ирээд ингээд явчих шиг боллоо.
Х.Болорчулуун: Өөрийг нь дэвшүүлсэн чинь өөрөө татгалзаад, өөр хүнийг дэвшүүлж дэвшүүлж байна.
Ж.Бат-Эрдэнэ гишүүнийг. Бас нэр дэвшилттэй холбоотой таны нэрийг дэвшүүллээ. Та хэлэх үгээ микрофонд хэлнэ үү?
Ж.Бат-Эрдэнэ: Баярлалаа. 2017 онд Мал, амьтны эрүүл мэндийн тухай хууль, Генетик нөөцийн тухай хууль гээд хоёр хууль хосоор орж ирсэн юм.  Тэр утгаараа Тэмүүлэн гишүүн нэр дэвшүүлж байх шиг байна. Би нэр өөрийнхөө нэрийг татахгүй. Ер нь Мал, амьтны эрүүл мэндийн тухай хууль тухайн үед бол нэлээн судалчихсан бид нар. Тэгээд Олон улсын мал амьтны эрүүл мэндийн байгууллагын зарчмын дагуу тэднийхтэй уялдуулж олон улсын  мал, амьтны эрүүл мэндийн  уялдаа холбоо нэг байх.
Ер нь бид нар энэний цаана юу байна гэхээр ерөөсөө л махны экспортын асуудал шүү дээ. Үүгээр нэлээн судалгаанууд бид нар хийгдсэн. Олон улсын хэмжээнд бусад улсууд ямар хэмжээнд мал, амьтныхаа эрүүл мэндийг ингэж авч явж байж мал нь гадагшаагаа зарагддаг, дээрээс нь  хяналтын түвшин ямар байх ёстой юм, дотооддоо малынхаа эрүүл мэндийн асуудлуудыг яаж хянах ёстой юм, хяналтын ямар, ямар процедурууд байх ёстой юм гэсэн бүх энэ зарчмуудыг энэ Мал, амьтны эрүүл мэндийн тухай хууль дотор суулгасан юм. Тэгж байж бид бас олон улсын хэмжээнд тоогдох хэмжээнд очсон гэж үзэж байгаа. Гагцхүү  энэ мал амьтны эрүүл мэндийн тухай хууль дээр бол бид нар хэрэгжилт дээр нэлээн анхаарах хэрэгтэй.
Хоёрдугаарт, бас зарим нэгэн асуудлууд тэр тусмаа хяналтын процесс гэх юм уу,  мэргэжлийн хяналтын оролцоог ямар хэмжээнд авч явах ёстой юм. Ер нь босоо тогтолцоогоор нэгэнт мал, амьтны асуудлыг бол хариуцаж байгаа Засгийн газрын гишүүн бол малынхаа эрүүл мэндийн асуудлыг бүхэлд нь 100 хувь мэдэж хариуцаж байх ёстой ийм тогтолцоотой байх ёстой. Гэтэл манайд бол сайд нь ерөнхийдөө мал амьтныхаа, эрүүл мэндийн асуудлыг хариуцаад ингээд яваад байдаг, яг гадагшаа гаргах хяналт дээр нь болохоор шал ондоо хүмүүс хүрч ирээд тамга дараад ингээд явуулчихдаг нэг ийм буруу тогтолцоо байгаа.
Тухайн үед бол Мэргэжлийн хяналтын газартай бид нар нэлээн хэмжээнд ярилцаж байж, ямар ч байсан хамтын ийм хяналтыг хийгээд, өнөөдөртөө орхиё гэсэн нэг ийм зүйл дээр үлдээсэн юм. Тэгэхээр энийг буцаад хяналт дээр нь  бас дүгнэлт хийгээд, өөрөөр хэлбэл, энэ чинь  хуулийн хэрэгжилтэд хяналт шалгалт хийх, санал дүгнэлт гаргах үүрэг бүхий ажлын хэсгийг ахлах гээд байна шүү дээ. Тэр утгаараа ямар хэмжээний  дүгнэлтийг бид нар гаргах ёстой юм. Одоогийн байгаа байдал, ирээдүйд бид нар магадгүй мал, амьтныхаа эрүүл мэндтэй холбоотой асуудал дээр төрийн тогтолцоогоо нэлээн чангатгах. Эрүүл мэндийн байгууллагууд одоохондоо бол  хувь дээр байгаа шүү дээ. Тэгэхээр энийг нааш нь төр рүү татах, хяналтын төр лүү татах гэх мэтчилэн нэлээд бодсон санасан зүйлүүд байгаа юм. Тэр утгаараа энэ  ажлын хэсгийг ахалъя гэсэн ийм саналтай байна. Гишүүд бас бодолцож үзээрэй баярлалаа.
Х.Болорчулуун: Дамдинням гишүүн. Ер нь нэр дахиад нэмж авахгүй шүү дээ. Энэ удаа л анхааруулаад өгчихье.
Г.Дамдинням: Гишүүддээ энэ өдрийн мэнд хүргэе. Би зүгээр энэний өмнө манай Байнгын хорооноос мал, махны экспортын тухай асуудал ярьцгаасан шүү дээ, бид нар. Тэгээд ажлын хэсэг гараад Ганболд гишүүнээр ахлуулаад ажиллаад. Тэгээд миний санаж байгаагаар бол Байнгын хороо их өндрөөр үнэлсэн дүгнэлт гаргаж л дууссан юм. Тэгэхээр энэ мал, амьтны гаралтай, энэ өвчинтэй холбоотой асуудлыг судлах гээд ажлын хэсэг гарах гээд байгаа бол яг эцсийн бүтээгдэхүүнийг нь шалгасан ажлын хэсгийг сайн хийсэн хүнээр нь хийлгээд л дуусгачихмаар байна л даа. Ганболдыгоо дэмжиж байна.
Х.Болорчулуун: Одоо  болно оо. Ганболд микрофонд хэл.
Г.Ганболд: Бат-Эрдэнэ гишүүн энэ хуулийн төслийг өөрөө санаачилж өргөн барьж байсан хүн учраас туршлагатай. Яг энэ хууль дээр ажилласан хүн орж ажиллах нь бол зөв. Тийм учраас би нэрээ татъя гэж бодож байна. Сая Дамдинням хэлсэн. Өмнө нь би бас энэ  махны экспортын ажлын хэсгийг ахалж ажиллаж байсан. Гэхдээ мэдээж бас дотор нь ажлын хэсэгт нь ороод ажиллаад явах бол боломж байгаа. Тийм учраас би нэрээ татъя гэж бодож байна.
Х.Болорчулуун: Бат-Эрдэнэ гишүүн бол аргагүй Мал, амьтны эрүүл мэндийн тухай хуулийн ажлын хэсгийг ахалж, хууль батлуулсан. Ганболд гишүүн ч гэсэн бас мах, махны үйлдвэрлэл, экспортын талаар ажлын хэсэг ахалж, бас сайн ажилласан. Гэхдээ нэрээ татаж байна, хүндэтгэл үзүүлээд.
Х.Болорчулуун: Ганибал гишүүн.
Н.Ганибал: Бас өөрийнхөө нэрийг татна аа. Татах болсон шалтгаанаа ер нь яах вэ, энэ хууль өөрөө маш асуудалтай хууль. Энийг бас яг гардаж ажлын хэсгийг ахлаад мэдээллийн хувьд хангалттай мэдээлэлтэйгээр, өнөөдөр улсын Их Хурлаар бас оруулаад батлуулах энэ ажлыг гардаж байсан Бат-Эрдэнэ гишүүнийгээ дэмжиж ажиллана гэдгээ бас хэлчихье.
Ер нь зүгээр бид нарын хувьд энэ асуудал бол нэлээн нухацтай юм. Ямар нэгэн хардалтууд зөндөө байгаа. Түрүүн Ганболд гишүүн бас ярьж байна. Ямар нэгэн  бактерлогийн зэвсэг, биологийн зэвсэг маягаар ашиглаж байна ч гэж байгаа юм. Тэгэхдээ энэ асуудалд бас ингэж хамаагүй бид нар хандаж болохгүй л дээ. Энэ асуудал нь өөрөө бид бүхэн тогтолцоо, энэ тогтолцоогоо өөрсдөө хянаад, хяначихаад тэр хяналтынхаа үр дүнг бид нар ойлгодог байж байж бид нар энэ  тогтолцооныхоо энэ явах ёстой системийг улам сайжруулах ёстой. Тэрнээс бид бүхний олон асуудлыг хардаад хардаад, бид нар өөрсдөө ажлаа, манай Засгийн газрын түвшинд ч тэр, Улсын Их Хурал маань баталсан хуулийнхаа түвшинд ч тэр, тэр мэдээлэлдээ хүрч очиж чадахгүйгийн илрэл нь ямар нэгэн томоохон хардалтууд явдаг байх. Тэгэхээр энэ удаа би Бат-Эрдэнэ гишүүн нэр дэвшсэн учраас, нэн ялангуяа энэ хуулийг бүрэн эд, эсээр нь батлуулсан хүнийх нь хувьд нэрээ татаад, дэмжээд хамтдаа бас ажлын хэсэгт орох саналаа бас илэрхийлчихье.
Х.Болорчулуун: Ажлын хэсгийн ахлагчаар Бат-Эрдэнэ гишүүнийг олонх нь дэмжиж байна. Гишүүдэд Ганболд гишүүн, Ганибал гишүүн, Тэмүүлэн гишүүн гэж оруулъя. Татгалзсан хүн байхгүй.
Мал, амьтны эрүүл мэндийн тухай хуулийн хэрэгжилтийн талаарх хяналт шалгалтын ажлын хэсгийн ахлагчаар Улсын Их Хурлын гишүүн Ж.Бат-Эрдэнэ, ажлын хэсгийн гишүүдэд Улсын Их Хурлын гишүүн Тэмүүлэн, Ганибал, Ганболд, Мөнхцэцэг нар орж байна. Ийм бүрэлдэхүүнтэй Байнгын хорооны тогтоолын төслийг батлахыг дэмжье гэсэн томьёолоор санал хураалт явуулъя.
Батлахыг дэмжье гэсэн томьёоллоор санал хураалт.
Ажлын хэсгийн ахлагч болон гишүүдийг 92.9 хувиар дэмжигдлээ.
Гуравдугаар асуудал.
Гурав.Тусгай хамгаалалттай газар Тусгай хамгаалалттай газар нутгийн тухай хуулийн хэрэгжилтийн талаарх хяналт шалгалтын ажлын хэсэг байгуулагдах Байнгын хорооны тогтоолын төсөл
Тусгай хамгаалалттай газар Тусгай хамгаалалттай газар нутгийн тухай хуулийн хэрэгжилтийн талаарх хяналт шалгалтын ажлын хэсэг байгуулагдах Байнгын хорооны тогтоолын төслийг та бүхэнд тараасан байгаа.
Ажлын хэсэг байгуулах тухай Байнгын хорооны тогтоолын төсөлтэй холбогдуулан саналтай гишүүн байна уу? Бейсен гишүүнээр тасаллаа. Ганболд гишүүн саналаа хэлье.
Г.Ганболд: Тусгай хамгаалалттай газар нутгийн тухай хуулийн хэрэгжилтийг  шалгах ажлын хэсэг бол чухал. Монгол Улсад тусгай хамгаалалттай газар бол маш олон болсон. Үүнтэй холбоотой Байгаль орчны яамны тусгай хамгаалалтын газар, орон нутгуудын хооронд асар их зөрчил гардаг болсон. Тийм учраас би газар нутгийнх нь нэлээн их хэсэг нь тусгай хамгаалалтад байдаг Төв аймгийн Засаг даргаар ажиллаж байсан Батжаргал гишүүнийг ахлуулж ажиллуулах нь зөв байх гэж ингэж бодож байна. Ер нь хамгийн гол зөрчлүүд Төв аймаг, тусгай хамгаалалттай газруудын хооронд маш их зөрчлүүд байдаг учраас ахлах нь зөв байх гээд Батжаргал гишүүний нэрийг дэвшүүлж байна.
Х.Болорчулуун: Мөнхцэцэг гишүүн саналаа хэлье.
Г.Мөнхцэцэг: Тусгай хамгаалалтын газар нутгийн тухай хуулийн хэрэгжилтийн талаар ер нь бас сайд, салбараас нь  санал, сонсгол хийлгэе гэдэг хүсэлтийг түрүүчийн Байнгын хороон дээр бас би оруулж ирж байсан. Ингээд өнөөдөр бас ажлын хэсэг байгуулаад явж байгаа нь бас их сайн хэрэг гэж бодож байна. Энэ тогтоолтой холбоотойгоор, тогтоолын төслөө манай  Байнгын хороо бас буруу бичигдээд оруулж ирсэн юм болов уу гэж бодож байна. Энэ, 2 дугаар дээр нь “ажлын хэсгийн үйл ажиллагаанд шаардлагатай тохиолдолд холбогдох яам, агентлагийн албан тушаалтан, мэргэжлийн хүмүүсийг тухай бүрд нь татан оролцуулахыг зөвшөөрсүгэй” гэж.
Энэ чинь угаасаа шаардлагатай тохиолдолд биш, ер нь дэд ажлын хэсэг бол ингэж ажиллах ёстой. Ийм учраас энэ тогтоолын төслийг бол өөрчлөх нь зүйтэй гэж ингэж бодож байна. Үг, үсгээ юмнуудаа засаарай гэж ингэж хэлэх байна. Дээрээ “хэрэгжилтийг шалгах удирдамжийг батална” гээд оруулаад ирсэн байна л даа. Тэгэхээр одоо удирдамжийг гаргаагүй байгаа тийм ээ? Яаж ажиллах эсэхээ энэ чинь энэ тогтоол дотор оруулж ирэх нь  бичиглэлийн хувьд буруу хийгдсэн болов уу. Энэ амнуудаа засах нь зүйтэй болов уу гэж ингэж бодож байна. 
Тэгээд энэ тусгай хамгаалалттай газар нутгуудын тухай асуудлаар бол бас нэлээн олон гишүүд маань  байнга л дуугарч байдаг.  Өөр, өөрсдийнх нь  бас орон нутагт, сонгогдсон тойргууд дээр бол энэ маш их зөрчигдсөн ийм асуудлууд бол удаа дараа гараад байгаа учраас, их олон гишүүд ярьдаг л даа. Тэгээд би бол Баян-Өлгий аймаг дээр бол нэлээн их тийм, асуудал хүнд байгаа юм уу гэж ингэж бодож байгаа. Зүгээр, өөрийнхөө хувьд бол яах вэ, говийн эко систем гэдэг тал дээр бол говийн дөрөв, таван аймгийн тусгай хамгаалалтын газрын нутгууд дээр судалгаа хийлгэх гээд энэ нэлээн олон жилийн  бас ажиллагаа явуулж ажил хийж ирсэн учраас хаа, хаанаа ер нь бол энэ хуулийн тогтоол хэрэгжилт дээр бол хангалттай биш байгаад байгаа учраас ер нь бол  бас ингэж ажиллах нь шаардлагатай байдаг гэж ингэж үзсэн учраас өнөөдрийн нөхцөл байдлыг харах юм бол би  бас Аубакир гишүүнийг энэ ажлын хэсгийг,  энэ чинь хяналт шалгалт хийх ажлын хэсэг шүү дээ. Энэ ажлын хэсгийг ахлаад ингээд явчих бололцоотой юм уу гэж харж байгаа учраас Аубакир гишүүнээр энэ ажлын хэсгийг удирдуулаад явуулъя гэсэн ийм саналыг оруулж байна, дарга аа.
Х.Болорчулуун: Мөнхцэцэг гишүүний асуултад санал хэлэхэд юу дэд ажлын хэсгээр мэргэжлийн салбарын яамнаас хүмүүсийг татан оролцуулна. Тогтоол дээр тэгж заасан байгаа. Татан оролцуулна, тэр угаасаа. Бейсен гишүүн.
Б.Бейсен: Энэ тусгай хамгаалалттай газар нутгийн тухай хуулийн хэрэгт хяналт шалгалт хийх, санал, дүгнэлт гаргах ажлын хэсэг гаргахыг дэмжиж байгаа. Энэ юутай холбоотой вэ гэвэл бас сүүлийн үед хуулийн хэрэгжилт муу байгаа. Яагаад гэвэл тусгай хамгаалалттай газруудыг чинь нэг аймгийн тусгай хамгаалалттай газрыг өөр аймгийн харьяалалгүй газарт оруулчихсан. Жишээлбэл, сая гэхэд Говь-Алтай аймаг, Ховд аймгийн  Улсын Их Хурлын гишүүдийн хооронд маргаан гарч байлаа. Манай аймагт мөн адилхан. Бүр манай аймгийн газар нутагт байгаа юмыг, Увс юмуу, Ховд аймагт оруулчихсан. Газар нутгийн 30 хувь нь тусгай хамгаалалттайд орчихсон мөртөө Баян-Өлгий аймгийн юунд нь нэг нь ч байхгүй. Ховд аймаг, Увс аймагт оруулчихсан ийм, ийм маргаан заслууд байгаа. Тийм учраас энэ хуулийн хэрэгжилт дээр сайн хяналт тавьж ажиллах шаардлагатай. Энэ ажлын хэсгийн бүрэлдэхүүнд ороод ажиллах, өөрийгөө дэвшүүлээд ажиллах санал гаргаж байна.
Нөгөө талаар бас сая би гараа өргөөд, энэ кноп ажилласангүй ээ. Болорчулуун дарга аа, надад мал, амьтны юутай холбоотой юман дээр бас санал хэлүүлээгүй. Тэрийг бас нэмээд хэлчихье юу гэж бодож байна. Энэ хуулийн хэрэгжилт чинь мал эмнэлгийн албыг улсын мэдэлд авах гээд, энэ хуулийн хэрэгжилт хэзээ ч хэрэгжихгүй. Яагаад гэвэл би малчин хүний хүүхэд, хөдөө ажиллаж байсны хувьд энэ хэзээ ч хэрэгжихгүй. Сум, хувийн мал эмнэлгийн алба гээд хэзээ ч ажил хийдэггүй байхгүй юу. Малчдаас мөнгө өгвөл хийдэг айлаас л юм хийчихлээ гээд худлаа юу өгдөг. Тийм учраас энэ асуудлыг та бас Засгийн газартаа хүргээд, энэ асуудлыг цаашдаа яахгүй бол эрүүл хүнсний асуудал, махны экспортын асуудал хэзээ ч энүүгээр, малын эрүүл мэндийн асуудлыг шийдэхгүйгээр хэзээ ч шийдэгдэхгүй гэдгийг хэлмээр байна. Баярлалаа.
Х.Болорчулуун: Тусгай хамгаалалтай газар нутгийн тухай хуулийн хэрэгжилтийн талаар хяналт шалгалтын ажлын хэсгийн ахлагчаар Батжаргал гишүүн, Аубакир гишүүн хоёр гишүүний нэр гарлаа. Хэрэв нэрээ татаагүй тохиолдолд санал хураалтаар явуулна гэдгийг хэлье. Аубакир гишүүн үг хэлье.
Т.Аубакир: Баярлалаа. Ганцхан Баян-Өлгий аймаг ч биш л дээ. Бас улсын хэмжээнд тусгай хамгаалалттай газрууд дээр анхаарах зүйл бий юу гэвэл бас бий. Хуулийн хэрэгжилт бол тийм сайнгүй байгаа. Дээрээс нь тусгай хамгаалалтай газар гэдэг бол зөвхөн  хамгаалаад яагаад байх биш, аялал жуулчлалтай цаашдаа ер нь яаж холбож ажиллах бололцоотой вэ гэсэн хийх ажлууд их бий л дээ. Батжаргал ахын удирдлага дор заалгаж, зөвлөөд уул нь аваад явъя гэж бодсон юм.  Батжаргал ахыг  дэмжиж байна. Нэрээ татъя даа.
Х.Болорчулуун: Ажлын хэсгийн ахлагчаар Батжаргал гишүүн Тусгай хамгаалалтай газар нутгийн тухай хуулийн хэрэгжилтийн ажлын ажлын хэсгийн ахлагчаар ганцаараа үлдсэн. Ажлын хэсгийн гишүүдэд Аубакир гишүүн, Саранчимэг гишүүн, Бейсен гишүүн, Дамдинням, Мөнхцэцэг.
Тусгай хамгаалалтай газар нутгийн тухай хуулийн хэрэгжилтийн хяналт шалгалтын ажлын хэсгийг Батжаргал ахлагчаар, мөн нэр бүхий дурдсан гишүүдийг дэмжье гэсэн томьёоллоор санал хураалт явуулъя.
Уг санал 76.9 хувиар дэмжигдлээ.
Түүнээс гадна түрүүнд орхигдсон, Хүнсний тухай хуулийн хэрэгжилтийн буюу статегийн хүнс болох улаан буудайн ургацын байдал, нөөц бүрдүүлэлт, төмс, хүнс ногооны үйлдвэрлэл, хангалтын байдал, үр шинэчлэлт хангамжийн талаарх ажлын хэсэгт орох гишүүд. Дамдинням гишүүн оръё гэж байна, Батжаргал гишүүн оръё гэж байна, Аубакир гишүүн, Ганибал. Ийм таван хүний бүрэлдэхүүнтэй.
Хүнсний тухай хуулийн хэрэгжилтийн буюу стратгийн хүнс болох улаан буудайн ургацын байдал, нөөц бүрдүүлэлт, төмс хүнсний ногооны үйлдвэрлэл, хангалтын байдлын байдал, шинэчлэлт хангамжийн талаар ажлын хэсгийн ахлагчаар Туваан гишүүн болон гишүүдэд саяын нэр дурдсан гишүүдийг  дэмжье гэсэн томьёоллоор санал хураалт явуулъя.
Санал хураалт
Ажлын хэсэг байгуулах санал 76.9 хувиар дэмжигдлээ.
Байгаль орчин, хүнс хөдөө аж ахуйн байнгын хорооны өнөөдрийн хуралдаан өндөрлөснийг мэдэгдье. Гишүүддээ баярлалаа.
ДУУНЫ БИЧЛЭГЭЭС ХУРАЛДААНЫ
ДЭЛГЭРЭНГҮЙ ТЭМДЭГЛЭЛ БУУЛГАЖ,
ХЯНАСАН: ШИНЖЭЭЧ                                                                   Б.БАТГЭРЭЛ

